
Poema Pedro Tamen
Reparto Rui Gomes, Isabel Ruth, Ruy Furtado, Paulo Renato
Produción António da Cunha Telles 
Restauración Cinemateca Portuguesa
Distribución Atalante

Júlio, de dezanove anos, chega a Lisboa desde o campo para vivir co seu tío Afonso e 
traballar de zapateiro. Axiña coñece a Ilda, unha moza do servizo doméstico, atrevida 
e independente, que visita con frecuencia o obradoiro onde traballa. Ambos comezan 
un romance que se ve truncado polo choque coa súa realidade cotiá.

Filme fundacional do novo cinema portugués e pedra angular do cinema luso, a 
ópera prima de Paulo Rocha, filmada nun esplendoroso branco e negro, é unha 
mirada desencantada, tenra e amarga á Lisboa moderna a través dos ollos de dous 
mozos que veñen do campo.

OS VERDES ANOS ENTREVISTA A PAULO ROCHA

Como comezou a interesarse polo cinema? Eu son do Porto e estudaba dereito 
en Lisboa. Non era un bo alumno, polo que tiña moito tempo libre para quedar 
no Porto e preparar os exames. Paseaba moito e pensaba no Porto como unha ci-
dade con moito temperamento, cun aspecto extraordinario das persoas, das rúas... 
Como non era quen de escribir nin de pintar, o cinema era a única arte que me 
quedaba para poder falar das cousas que me gustaban. Entre os 17 e os 25 anos 
non puiden interesarme polo cine máis que como espectador: escribindo histo-
rias, imaxinando filmes que me gustaría facer. A certa altura, tiven a oportunidade 
de coñecer no Porto un cineasta extraordinario: Manoel de Oliveira —infeliz-
mente, non suficientemente popular entre o público aquí—, e o seu traballo, os 
seus documentais, Aniki-Bóbó, eran un camiño. Tiven a oportunidade de estudar 
cine durante dous anos en París, nunha escola oficial, o idhec. Á volta puiden 
facer prácticas co gran cineasta francés Jean Renoir no seu último filme e tamén 
no último filme de Oliveira, A Caça.
Infelizmente, non tiña aínda posibilidade de traballar no Porto. O cinema está 
moito máis avanzado en Lisboa. Había un tema en Lisboa que coñecía ben: o do 
provinciano que chega á cidade e non se adapta a ela, ten dificultades e é humi-
llado. Esta experiencia miña de adaptación á cidade de Lisboa acabou por darme 
a idea inicial do filme Os verdes anos, que conta a historia dun humilde zapateiro 
que chega a Lisboa, ás súas zonas máis modernas, e que fronte a unha cidade tan 
diferente ao que el está acostumado, sofre un choque moi profundo en todos os 
seus sentimentos.

Tivo grandes dificultades para facer Os verdes anos? Os verdes anos é un filme 
feito con poucos medios, que custou unha suma incrible de traballo. Aínda que 
a rodaxe transcorreu durante só dous meses e medio, traballei bastantes horas ao 
día ao longo de 12 meses seguidos. O equipo estaba formado por xente moi nova, 
e tanto técnicos coma actores traballaban todos por primeira vez. Sen dúbida, 
as mans estaban limpas. Tratábase de facer todo o máis correctamente posible, 
aínda que a falta de experiencia ocasionou bastante traballo e un grande esforzo 
para suplila. Tampouco había moitos cartos, pero isto é algo bastante normal na 
maioría dos filmes portugueses recentes.

Improvisou durante as rodaxes? Neste filme, ao ser o primeiro, tiña aínda algo 
de medo e prepareino bastante. Logo cheguei á conclusión de que o cinema é algo 
que se fai entre persoas, non está feito polos deuses, e polo tanto pódese improvi-
sar máis. Penso que en parte a evolución vai nesa dirección. E, sobre todo, cando 
se é novo, dá moito pracer improvisar. Estase máis preto da vida que corre...

Como dirixiu os actores? Tamén por ser a primeira vez tiña moito medo de di-
rixilos. Rui Gomes, por exemplo, é un mozo bastante sensible, mais hai que darlle 
moitas indicacións. Isabel Ruth é unha persoa moi inventiva: abonda con darlle 
unha indicación clara do que se pretende para que comece a propoñer distintos 
xeitos de facelo. No caso dos actores de orixe máis teatral os problemas eran dife-
rentes. Era unha cuestión de obrigalos a entrar no ritmo cinematográfico. Paulo 
Renato, por exemplo, é un home extraordinariamente intelixente, aínda que teña 
algúns defectos como actor. Era preciso explicarlle ben cales eran as miñas inten-
cións como cineasta. Cada actor ten o seu método. Coido que é posible atopar ac-
tores en Portugal, mentres se traten con respecto e se lles dea un papel verdadeiro. 
Tratei de respectar os meus actores e de tirar deles o mellor.
Son unha persoa sen prexuízos, polo que acepto todas as boas ideas que me pro-
poñan. Mais tamén gosto de incluír as miñas. O filme é unha especie de mesa 
onde a xente trae todo aquilo que pode e onde logo queda o mellor. Non teño celo 
ningún neste campo. Hai moitas ideas de montaxe en Os verdes anos que veñen 
dos novos cineastas portugueses Fernando Lopes e Fonseca e Costa. Hai mesmo 
ideas de Manoel de Oliveira, non na montaxe, senón na posta en escena, ideas que 
el evidentemente xa esqueceu. Moito tempo antes de facer este filme, el dicía, por 
exemplo: poderías facer deste xeito ou daqueloutro...
Aceptei todo da xente. Quedei moi contento con que as persoas teñan unha idea  
miña que lles resulta interesante para facer un esforzo e mellorala. Faime moi feliz 
cando alguén pensa que ese esforzo paga a pena.

Pretende facer cinema social? En Portugal non é posible facer cinema social 
en serio, salvo por engano. Por outra banda, non creo que os mellores cineastas 
portugueses que coñezo estean interesados en realizar un cinema panfletario, o 
que non quere dicir que non queiran facer un filme extremadamente preciso, que 
fale das persoas e das situacións portuguesas. Se cadra porque nós, os portugueses, 
somos tímidos ou, en fin, en parte por unha cuestión de hábito, non creo que vaia 
haber un cinema de combate en Portugal, senón certamente un cinema que eluci-
de, que explique e mostre as cousas como son. En Belarmino, de Fernando Lopes, 
Lisboa xa foi representada cunha gran verdade e forza. Que as persoas tiren as 
conclusións que queiran, porque son libres e as cousas son mostradas de forma 
aberta. Non creo que o cinema portugués, aínda que lle desexo toda a liberdade 
que non ten, sexa un cinema sectario e pechado, senón que máis ben crería que se 
trata dun cine consciente e vixiante.

Declaracións recollidas con magnetófono, nos anos 60, por António-Pedro Vasconcelos, Fernando Tunhas, 
Jorge Rodrigues e Rui Lima Jorge. Publicadas en elumiere.net. Tradución ao galego: Cineclube Pontevedra.


